
বব্ৰুবাহ পৰ্ব্ব





সেহি ধৰি অৰ্জ্জুনৰ তীৰ্থ ভৈল ভঙ্গ।

দৈবযোগে তথা হন্তে ভৈলেক প্ৰসঙ্গ॥৪৬

অৰ্জ্জুনৰ হন্তে মোৰ জনম ভৈলন্ত।

কতোকাল ধনঞ্জয় তথা আছিলন্ত॥

মোক এৰি গৈলা পাচে সেহি বনমাজে।

যি থানত আছন্ত কেশৱ ধৰ্ম্মৰাজে॥৪৭

কৃষ্ণত ভকতি যাতো ভৈলা শিশু ধৰি।

সিকাৰণে পাইলো অকণ্টকা বসুন্ধৰী।।

সিসব বচন মোৰ মনত আছয়।

নজানি ধৰিলো পিতৃ অৰ্জ্জুনৰ হয়॥৪৮







যজ্ঞৰ ঘোৰা সসম্মানে অৰ্জুনক ফিৰাই দিবলৈ সুবুদ্ধিৰ আদেশ






সুবুদ্ধি যে সেনাপতি বুদ্ধি গুৰুতৰ।

শোক সাগৰত মোক নাৱে পাৰ কৰ॥

সুবুদ্ধি বোলন্ত ৰাজা এৰা অসন্তোষ।

বাপৰ ঘোৰাক ধৰি কৰি আছা দোষ॥৪৯

যেনেতেনে পুত্ৰেসে ৰাখিবে লাগে হয়।

শুনি কোপ নকৰিব বীৰ ধনঞ্জয়॥

গজ বাজী প্ৰজা যত যত ধন ধান্য।

বাপৰ চৰণে দান দিয়া কৰি মান্য॥৫০

আগবাঢ়ি দিয়োক তাহাৰ নিজ হয়।

দেখি কোপ নকৰিব বীৰ ধনঞ্জয়॥

